
FƏSİL 8.
Davamlı insan inkişafının demoqrafik aspektləri

İnsan inkişafının demoqrafik aspektləri əhalinin sağlamlığı, ömür uzun-
luğu, əhalinin yaşlaşması, doğum, reproduktiv sağlamlıq və digər geniş sahəli 
məsələləri özündə cəmləşdirir. 

İnsan inkişafının təmin edilməsi ölkədə ilk növbədə tibb və təhsil 
xidmətlərinin düzgün təşkilini tələb edir. Bu xidmətlərə olan tələbat və təklifin 
müəyyənləşdirilməsi  xidmətlərə ehtiyacı olan mövcud və gözlənilən əhalinin 
sayı, əhalinin tərkibi və əhalinin yerləşdirilməsi haqqında məlumatlardan irəli 
gəlir. Tələb və təklifin tarazlıqda olması dövlət büdcəsindən ayrılan vəsaitlərə 
qənaət edir və xərclənmələrin effektivliyini artırır. 

Bununla yanaşı, insan inkişafının əsas meyarlarından biri layiqli yaşayış 
standartlarının göstəricisidir. Sosial-iqtisadi inkişaf nəticəsində əldə olunmuş 
əhalinin rifah səviyyəsi əmək potensiallarından səmərəli istifadə edilməklə 
məşğulluq səviyyəsi, işləyənlərin məhsuldarlığı, əhalinin gəlirləri, iş şəraiti 
və digər amillər, həmçinin ölkənin hər bir vətəndaşının ehtiyaclarını nəzərə 
almaqla dövlətin gəlirlərinin bölüşdürülməsi sisteminin səmərəliliyi ilə 
müəyyən olunur. Əhalinin ehtiyaclarının qiymətləndirilməsi və buna uyğun 
olaraq ölkənin inkişaf strategiyasında fəaliyyət istiqamətlərinin planlaşdı-
rılması ilk növbədə demoqrafik vəziyyətin monitorinqi və əhali inkişafının 
meylləri əsasında həyata keçilir.

Demoqrafik inkişaf kontekstində insan inkişafının davamlılığı dedikdə 
əhalinin optimal artımı, əhalinin təkrar istehsalının optimal tipi nəzərdə tu-
tulur. Belə ki, əhalinin sürətli artımı və ya stabil azalması davamlı inkişafa 
maneçilik törədir. Hal-hazırda dünyada müşahidə edilən əhalinin sürətli artımı 
ətraf mühitə təsirin kəskin artması və insanların cəmi tələbatının çoxalması 
ilə ifadə olunur ki, bu da yoxsulluğun, iqtisadi geriliyin və ictimai qeyri-sta-
billiyin artmasına təsir göstərir. Eyni zamanda, inkişaf etmiş ölkələrdə əhali 
sayının azalması və dünyada gedən yaşlaşma proseslərinin sürətlənməsi əmək 
resurslarının və davamlı inkişafda mühüm rol oynayan gələcək nəsillərin sayı-
nın azalması ilə nəticələnir. Beləliklə, qlobal və milli səviyyədə davamlı insan 
inkişafı iqtisadi, sosial və demoqrafik inkişafla birlikdə qarşılıqlı əlaqələrin 
mürəkkəb sistemini təşkil edir.

8.1  Sosial-iqtisadi inkişafda demoqrafik amillər

İnsan inkişafı ölkənin davamlı sosial-iqtisadi inkişafı ilə şərtlənir. BMT-
nin ekspertləri tərəfindən işlənmiş və 1990-cı ildə təqdim olunmuş insan inki-

şafı konsepsiyası davamlı inkişafın əsas və yeganə məqsədini – əhalinin rifahı-
nı vurğulayır. Eyni zamanda, sosial-iqtisadi inkişaf yolunda əhalinin rifahının 
təminatı hər bir dövlət üçün əsas məqsəd kimi hesab olunur. Beləliklə, insan 
inkişafı və sosial-iqtisadi inkişaf qarşılıqlı əlaqəlidir və bir-birini  qarşılıqlı 
şərtləndirirlər.

Demoqrafik inkişafın rolu və onun sosial-iqtisadi inkişafa təsirinin 
dərəcəsi ictimai və sosial elm nümayəndələri və iqtisadçılar səviyyəsində 
illərlə müzakirə edilir. Bu məsələ ətrafındakı müzakirələr və mübahisələr 
nəticəsində üç nöqteyi-nəzər formalaşmışdır: 1) əhalinin artımı sosial-iqtisadi 
inkişafı məhdudlaşdırır; 2) əhalinin artımı sosial-iqtisadi inkişafa təkan ve-
rir; 3) əhali artımı və sosial-iqtisadi inkişaf arasında asılılıq yoxdur. Hər bir 
nöqteyi-nəzərin tərəfdarları öz fikrinin xeyrinə bir sıra sübutlar göstərirlər. 
Fərqli yanaşmalara baxmayaraq, nəzəriyyəçi və təcrübəçilərin əksəriyyəti iqti-
sadi artım və demoqrafik inkişaf arasındakı əlaqələrin müzakirəsində əhalinin 
artım tempi və əhalinin yaş strukturunun rolunun müzakirəsinə daha çox diqqət 
yetirirlər.

Əhalinin iqtisadi ehtiyacları və davranışı həyatın müxtəlif mərhələlərində 
fərqlənir və əhalinin yaş-cins strukturunda baş verən dəyişikliklər ölkənin ümu-
mi iqtisadi fəailiyyətinə əhəmiyyətli dərəcədə təsir göstərə bilər. Məlumdur ki, 
uşaqlar və cavanlar səhiyyə və təhsil sahələrinə investisiyaları tələb edir, orta 
yaşda olan əhali istehsalı və yığımı təmin edir, yaşlı nəslin isə tibbi xidmətə və 
sosial təminata, xüsusilə pensiya təminatına ehtiyacları vardır. Beləliklə, ca-
van nəslin və uşaqların payı çox olan ölkələrdə öz ehtiyatlarının əsas hissəsini 
əhalinin bu kontingentinin ehtiyaclarına yönəltdiklərinə görə, həmin dövrdə 
iqtisadi inkişafın aşağı artım templəri müşahidə olunacaqdır. Ölkədə yaşlı 
nəslin xüsusi çəkisi yüksəkdirsə, yaş strukturu ölkənin iqtisadi inkişafına eyni 
ləngidici təsir göstərəcəkdir. Əmək qabiliyyətli yaşdan aşağı və yuxarı yaşlar-
da olan əhali, qeyri-məhsuldar təbəqəni əks etdirir və onların saxlanılmasına 
böyük həcmdə resurs tələb olunur ki, bu da iqtisadi inkişafın templərini azal-
dır. Öz növbəsində, əmək qabiliyyətli yaşda əhalinin xüsusi çəkisi yüksək olan 
ölkələrdə mövcud əmək potensialından səmərəli istifadə etməklə “demoqrafik 
divident” yaradılır.

İqtisadi cəhətdən inkişaf etmiş ölkələrdə “demoqrafik keçid” prosesi 
əsasən başa çatmışdır. Bu proses yüksək doğum və ölüm göstəricilərinin aşağı 
səviyyələrə düşməsi ilə xarakterizə olunur. Qeyd olunan demoqrafik keçidin il-
kin mərhələlərində doğum göstəricilərinin azalması zamanı 0-14 yaş qrupunda 
əhalinin sayı azalır. Bu dövrdə müəyyən vaxt ərzində işçi qüvvəsi (15-64 yaş 
qrupu) himayədə olan əhali qruplarından (0-14 və 65+ yaş qrupları) nisbətən 

yüksək templərlə artır və demoqrafik yük əmsalı aşağı düşür, bu da iqtisadi in-
kişafa və sosial təminata investisiya qoyuluşu üçün ehtiyatları sərbəstləşdirir. 
Əhalinin gəlirləri daha sürətlə artır. 

Qeyd olunan dividentin təsiri əlli ildən çox olan bir dövrü əhatə edə bilər. 
Məlumdur ki, doğumun aşağı səviyyədə olması işçi qüvvəsinin artım tempi-
nin azalmasına səbəb olur. Ölüm göstəricilərinin azalması və ömür uzunlu-
ğunun artması isə yaşlı nəslin sayının və onların xüsusi çəkisinin artmasına 
(əhalinin yaşlaşmasına) gətirib çıxarır. Yaş strukturunda olan dəyişiklikləri 
nəzərə alaraq, ölkədə əhalinin hər nəfərinə düşən gəlirlərinin artım templəri 
azalır və əvvəllər əldə olunan divident əks əhəmiyyət kəsb etməyə başlayır. 
Lakin, digər tərəfdən, ölkə üçün ikinci demoqrafik dividentin alınması üçün 
şərait yaranır. Yuxarı yaş qruplarında olan əmək qabiliyyətli əhali qarşısında 
pensiyaya çıxmasından sonra öz ehtiyaclarının təmin edilməsi perspektivi əsas 
vəzifələrdən biri kimi durur. Belə ki, pensiya yaşına yaxınlaşarkən, ailə və 
yaxud dövlət tərəfindən təmin olunacağına tam inamı olmayan bu kontingent 
maliyyə aktivlərinin yığımı üçün güclü stimula malikdir. Bunun nəticəsində 
aktivlərin harada yığılmasından asılı olmayaraq (ölkə daxilində və ya xaricdə), 
milli gəlirin həcmi artır.

Beləliklə, birinci divident ölkəyə müvəqqəti səmərə gətirir, ikinci divi-
dent isə bu səmərəni daha böyük həcmdə aktivlərə çevirməklə davamlı in-
kişafı təmin edir. Qeyd olunmalıdır ki, alınacaq nəticələr ilk növbədə ölkədə 
aparılan ardıcıl sosial-iqtisadi siyasət nəticəsində gözlənilə bilər. Demoqrafik 
dividentin fəaliyyət müddəti əhalinin həyat səviyyəsinin yüksəldilməsi üçün 
tam zəmanət deyil, yalnız bir imkandır. Dividentin həcmi əhalinin hər bir yaş 
qrupunda istehsalın və istehlakın həcmindən asılıdır. 

Əlverişli demoqrafik vəziyyətdə birinci dividenti reallaşdırmanın 
səviyyəsinə digər amillərlə yanaşı gənclərin və yuxarı yaş qruplarının əmək 
məhsuldarlığı ciddi təsir göstərir. Gənclərin əmək məhsuldarlığı ilk növbədə 
gənc valideynlərə işləmək imkanını təmin edən siyasət tədbirlərindən, həmçinin 
təhsil sahəsində qəbul edilən qərarlardan və gənclərin işə düzəlmə sahəsində 
ölkədə yaranmış praktikanın effektliliyindən asılı olur. Bununla yanaşı, gənc 
ailələrdə doğulan uşaqların sayı və həmçinin uşaqlar arasında vaxt araları gənc 
valideynlərin əmək məhsuldarlığına müəyyən təsir edirlər. Eyni zamanda, 
əhalinin sağlamlıq səviyyəsi, əmək qabiliyyətsizliyə dair siyasət, vergi stimul-
ları və məhdudiyyətləri, xüsusi ilə  də pensiya təminatının strukturu yuxarı yaş 
qruplarında əmək məhsuldarlığının səviyyəsini dəyişə bilər. 

İkinci dividentin həyata keçirilməsi əsasən cəmiyyətin ahıl vətəndaşları 
necə dəstəkləməsindən asılıdır. Bir çox ölkələrdə ahıl vətəndaşlar onların 

ailələri və dövlət tərəfindən dəstəklənir, lakin, bundan əlavə onlar işlədikləri 
illər ərzində topladıqları vəsaitlərdən də asılıdırlar. Bu vəsaitlərə pensiya, şəxsi 
pul ehtiyatları və mənzil aiddir. Əhalinin yaşlaşması ilə əlaqədar ailələrin və 
dövlətin üzərinə düşən dəstəkləmə yükü ÜDM-ə nisbətdə daha da artır. Bu isə 
bir çox ölkələrdə ciddi narahatlıq yaradır. Aparılan siyasət, işləyənləri təqaüdə 
çıxdıqdan sonrakı dövr üçün ehtiyat yığım yaratmağa stimullaşdırarsa, ikinci 
dividentin sayəsində orta yaşda olan işləyənlərin böyük əksəriyyəti kapitalın 
həcmini ÜDM-ə nisbətdə əhəmiyyətli dərəcədə artıra bilər.

Müasir dövrdə ölkənin sosial-iqtisadi inkişafının davamlılığının təmin 
edilməsi  əhalinin yaşlaşmasından irəli gələn problemlərinin həll edilməsini 
tələb edir.  Ahılların sayının artması ilə dövlət tərəfindən ayrılan sosial 
transfertlərin artırılması ümumi dövlət aktivlərini azaldır və ikinci demoqrafik 
dividentin azalmasına gətirir. Eyni zamanda, işləyənlər pul yığımı və təqaüd 
fondunun yaradılması üçün dəstəklənəcəklərsə, əhalinin yaşlaşması hər işçiyə 
hesablanan kapitalın həcminin və əhalinin hər nəfərinə düşən gəlirin artma-
sına gətirib çıxara bilər. Beləliklə, etibarlı maliyyə sistemlərinin yaradılması 
əhalini özünün maliyyə gələcəyini yaratmağa və iqtisadi artıma səbəb olan 
potensialı reallaşdırmağa stimullaşdıracaq.

8.2  Azərbaycanın demoqrafik inkişafının əsas meylləri 
  və yaş strukturu

Azərbaycan Respublikasının müasir demoqrafik tarixi 1990-2002-ci illər 
və 2003-cü ildən başlanan dövrlərə bölünə bilər. 1990-cı ilin əvvəllərində 
Azərbaycan Respublikası Sovet İttifaqının müstəqillik yoluna qədəm qoy-
muş bir çox keçmiş ölkələri kimi, bazar iqtisadiyyatı və demokratiyanın 
inkişafı istiqamətində bir çox dəyişikliklərə məruz qalmışdır. Keçid döv-
rünün bir sıra iqtisadi və sosial problemlərinin qarşıya çıxması ilə yanaşı, 
Ermənistan tərəfindən Azərbaycan torpaqlarının 20 faizinin işğal olunma-
sı vəziyyəti daha da mürəkkəbləşdirmişdi. Belə ki, nəticədə 4 minə yaxın 
müəssisə və 30 min iş yeri itirilmiş, bir milyondan çox qaçqın və məcburi 
köçkün vəziyyətinə düşmüş insanların sosial problemləri ağır yük kimi gənc 
müstəqil dövlətin üzərinə düşmüşdür. Belə şəraitdə inkişafın sosial aspekti 
daha çox əhəmiyyət kəsb edir. Bu dövrdə ictimai gərginliyi aradan qaldırmaq 
üçün yerinə yetirilən tədbirlər – mütəmadi olaraq əmək haqqının 2-3 dəfə 
artırılması, çoxsaylı imtiyazların tətbiqi və s. tədbirlər ölkənin real iqtisa-
di imkanları ilə uyğun gəlmədiyinə görə əks effekt göstərdilər və inflyasiya 
proseslərini sürətləndirdilər. Bütövlükdə ölkəni bürüyən böhran 90-cı illərdə 

başladı və əhalinin həyat səviyyəsinin aşağı düşməsi ilə müşayiət olundu ki, 
bu da ölkənin demoqrafik inkişafına da mənfi təsirini göstərdi. Beləliklə, 
1990-2002-ci illər dövründə yuxarıda qeyd olunan amillərin təsiri nəticəsində 
ölkədə doğum səviyyəsi aşağı düşmüş, əhalinin orta illik artım göstəricisi 
azalmış, əhalinin şəhərlərə axını və ölkədən miqrasiya axını güclənmiş və 
digər demoqrafik proseslər baş vermişdir.

Şəkil 1. Azərbaycan Respublikasında doğulanlar, 
ölənlər və təbii artım, 1950-2011-ci illər.

2003-cü ildən başlayaraq Azərbaycan Respublikasında həyata keçirilən sosi-
al-iqtisadi islahatlar, əldə olunmuş davamlı makroiqtisadi sabitlik, əhalinin sosial 
müdafiə sisteminin gücləndirilməsi, yoxsulluğun azaldılması və əhalinin həyat 
səviyyəsinin yüksəlməsi demoqrafik inkişafa da müsbət təsir göstərmişdir. Bu 
dövr ərzində əhalinin sağlamlığının möhkəmləndirilməsi istiqamətində görülən 
tədbirlər nəticəsində ölüm səviyyəsinin azalması, xüsusən körpə ölümünün, 
doğulanda gözlənilən ömür uzunluğu göstəricisinin artması, ölkədən miqrasi-
ya axınının azalması və müsbət miqrasiya saldosuna tədricən keçid müşahidə 
olunur.

 
Mənbə: Azərbaycan Respublikasnn Dövlət Statistika Komitəsinin rəqəmləri əsasnda 

1989-cu ildə əhalinin siyahıyaalınması dövründən sonra Azərbaycan Res-
publikasının əhalisi 27 faiz artmış və sonuncu 2009-cu ildə əhalinin siyahıya-
alınmasının nəticələrinə görə 8997.6 min nəfər təşkil etmişdir. Göstərilən dövr 
ərzində şəhər əhalisinin sayı 25 faiz, kənd əhalisinin sayı isə 30 faiz artmış-
dır. Azərbaycan Respublikasının Dövlət Statistika Komitəsinin məlumatlarına 
görə 2012-ci ilin əvvəllərində ölkə əhalisinin sayı 9235.1 min nəfərə çatmışdır. 
2011-ci ilin nəticələrinə görə əhalinin 52.9 faizi şəhərlərdə, 47.1 faizi isə kənd 
yerlərində yaşayırdı. Əhalinin orta sıxlığı 1 kvadrat kilometrə 107 nəfər təşkil 
etmişdir. Ölkədəki 77 şəhərdən ən böyüyü – paytaxt Bakı şəhəri hesab olunur ki, 
burada da 2 milyondan çox sakin, yəni ölkə əhalisinin ümumi sayının 23 faizi 
yaşayır.

Bu dövrdə baş verən dəyişikliklər əhalinin yaş qrupları üzrə bölgüsündə, 
başqa sözlə, əhalinin yaş-cins strukturunda əks olunmuşdur. Başlıca struktur 
dəyişiklikləri əhalinin ümumi strukturunda uşaqlarının payının bir qədər azal-
masından, əməkqabiliyyətli yaşda əhalinin və əsasən ahıl yaşlarda olan əhalinin 
sayının artmasından ibarətdir.

Qeyd edildiyi kimi, iqtisadi və sosial inkişafın və əhalinin yaş-cins strukturu-
nun əsas göstəriciləri arasında müəyyən qarşılıqlı bağlılıq mövcuddur. Bu və ya 
digər dövr ərzində əhalinin yaş strukturunun xüsusiyyətlərini bilməklə doğumun 
və ölümün, həmçinin digər demoqrafik proseslərin, bütövlükdə əhalinin təkrar 
istehsalının gələcək tendensiyası barədə kifayət qədər əsaslandırılmış fərziyyə 
qurmaq olar. Bu xüsusiyyətləri bilməklə, iqtisadi və sosial sahələrdəki bir sıra 
problemlərin əmələgəlmə ehtimalını qiymətləndirmək, bu və ya digər əmtəə və 
ya xidmətə olan tələbatı, ayrı-ayrı regionlarda seçkilərin nəticələrini və s. proq-
nozlaşdırmaq mümkündür.

Əhalinin yaş-cins strukturu – doğumun, ölümün və əhalinin miqrasiyası 
səviyyəsinin uzun tarixi dəyişikliyinin, bu proseslərin təkamülünün, həmçinin 
demoqrafik fəlakətlərin (məsələn, müharibələr nəticəsində əhalinin itirilməsi) 
təsiri nəticəsində formalaşır. Əhalinin yaşa və cinsə görə bölgüsünün təqdimatı 
üçün ən çox istifadə olunan metod “yaş piramidası” hesab olunur ki, bu da de-
moqrafik tarix haqqında təsəvvür yaradır. Azərbaycan Respublikasının əhalisinin 
yaş piramidası son yüz ildə doğumun, ölümün və miqrasiya proseslərinin ümumi 
tendensiyasını əks etdirir, piramidanın konturları İkinci Dünya Müharibəsinin 
nəticələri, SSRİ-nın dağılması zamanı 80-ci illərin sonunda və 90-cı illərin 
əvvəlində ölkədə əhalinin inkişafında yaranmış çətin dövrün nəticələri barədə 
yaddaşı əks etdirir (şəkil 2).

Şəkil 2. Azərbaycan Respublikasının yaş-cins piramidaları, 
2009, 1999 və 1989-cu illər

Əhalinin yaş-cins strukturu üç əsas prosesin təsiri altında formalaşır: do-
ğum, ölüm və əhalinin miqrasiyası. Müəyyən yaş qruplarında əhalinin sayının 
dəyişməsi (Şəkil 2) əsasən müxtəlif dövrlərdə doğumun dəyişməsinə dəlalət edir. 
Belə ki, doğum səviyyəsinin artmasının davamlı tendensiyası əhalinin yaş struk-
turunu cavanlaşdırır. Doğum səviyyəsinin tədricən və fasiləsiz olaraq azalması 
əhalinin yaşlaşmasına səbəb olur. Doğum səviyyəsinin stabilləşməsi nəticəsində 
yaş strukturunda əhəmiyyətli dəyişikliklər baş vermir və doğum göstəricilərinin 
dəyişməsi yaş strukturunda dəyişkənlik effekti əmələ gətirir.

Azərbaycan Respublikasında doğumun ən yüksək göstəricisi (hər 1000 nəfərə 
42.6 doğulan) keçən yüzilliyin 60-cı illərində müşahidə edilmişdir, yaş pirami-
dasında göstərilən kohortlar 45-49 yaş qruplarına uyğun gəlir. Sonrakı illərdə 
doğum səviyyəsi tədricən azalma meyli ilə xarakterizə olunmuşdur. 1970-1980-
ci illərdə doğum hər 1000 nəfərə 25-27 doğulan səviyyəsində stabilləşmişdir. 
Davamlı doğum tendensiyası 1990-cı illərin əvvəllərinə qədər davam edir ki, 
buna da 15-25 yaşlı əhali qrupunun çoxsaylı olması dəlalət edir. Keçən əsrin 
70-ci illərinin başlanğıcından 90-cı illərin əvvəlinə qədər olan dövrdə ümu-

 
Mənbə: Azərbaycan Respublikasnn Dövlət Statistika Komitəsinin məlumatlar əsasnda 

mi doğum əmsalının dəyişməsi əsasən reproduktiv yaşda olan qadınların yaş 
strukturunun dəyişməsinin təsiri ilə  müəyyənləşmişdir. Sonralar ölkənin sta-
bil olmayan siyasi vəziyyəti, baş vermiş sosial və iqtisadi problemlər fonunda 
doğumun səviyyəsi sürətlə enməyə başladı. Nəticədə 2001-2002-ci illərdə bu 
göstərici ölkənin tarixində ən minimal səviyyəsinə - əhalinin hər 1000 nəfərinə 
13.7 doğulana qədər azalmışdır. 2003-cü ildən başlayaraq ölkədəki siyasi stabil-
lik, davamlı sosial-iqtisadi artım və əhalinin rifahının yaxşılaşması həyatın sta-
billiyinin və ölkə vətəndaşlarının gələcəyə inamı üçün əsaslı zəmanət oldu. Yu-
xarıda göstərilən amillər doğum proseslərinin stabilliyinə təsir edərək, doğumun 
ümumi göstəricisinin artaraq hər 1000 nəfərə 19.4 doğulan səviyyəsinə tədricən 
qalxmasını təmin etdi. Doğum əmsalının azalmasına təsir edən amillərdən biri 
də ailələrdə çoxuşaqlılıqdan orta uşaqlılığa keçid meylinin güclənməsidir. Bunun 
nəticəsi olaraq, ailələrdə 3 və daha artıq doğulan uşaqların xüsusi çəkisinin azal-
ması baş vermişdir. Onu da qeyd etmək lazımdır ki, əhalinin təhsil səviyyəsinin 
yüksəlməsi, qadınların iqtisadi cəhətdən müstəqilliyinin artması və digər amillər 
doğum əmsalının düşməsini sürətləndirən səbəblərdəndir. 

Doğumdan sonra ikinci vacib demoqrafik proses əhalinin ölümü hesab olu-
nur. Ayrı-ayrı yaş qruplarında ölümün ölkə əhalisinin ümumi yaş strukturuna 
təsirinin ümumi sxemi aşağıdakı kimi xarakterizə oluna bilər. Körpə (1 yaşa 
qədər) və uşaq (5 yaşa qədər) ölümünün azalması əhalinin yaş tərkibinin ca-
vanlaşmasına səbəb olur. Əmək qabiliyyətli (15-64 yaş qruplarında) əhali ara-
sında ölümün azalması uşaqların və ahılların ümumi strukturda payının nisbi 
azalmasına gətirib çıxarır. Yuxarı yaş qruplarında (65 yaşdan və yuxarı yaşlarda) 
ölümün azalması əhalinin bu kontingentinin ümumi strukturda xüsusi çəkisinin 
artmasına səbəb olur ki, bu da bu prosesin bütün sosial-iqtisadi nəticələri ilə 
əhalinin yaşlaşmasına gətirir.

Bu sahədə son altmış il ölümün azalması və ömür uzunluğunun artma-
sı tendensiyaları ilə xarakterizə olunur. Ölkə üzrə ölüm səviyyəsinin aşağı 
düşməsi başlıca olaraq XX əsrin ikinci yarısında tibb sahəsində əldə olunan 
nailiyyətlər və səhiyyə sisteminin təkmilləşdirilməsi, o cümlədən antibiotiklərin 
və digər effektiv müalicə metodlarının tətbiqi, həmçinin profilaktik tədbirlərin 
genişləndirilməsinin təsiri altında müşahidə edilmişdir. Bununla yanaşı, ölüm 
göstəricilərinin enməsi sanitar şəraitin yaxşılaşması və əhalinin daha sağlam 
həyat tərzinə keçməsi ilə müşayiət olunmuşdur. Belə ki, əgər 1950-ci illərdə 
ümumi ölüm əmsalı hər 1000 nəfər əhaliyə 9.6 idisə, 1990-cı ildə bu göstərici 
6.1 təşkil etmişdir. Şübhəsiz ki, ümumi ölüm əmsalı son dərəcə kobud və 
təxmini ölçü hesab olunmaqla, yaş strukturunun təsirindən çox asılıdır, lakin, 
bu göstərici ölkədə əhalinin ölüm səviyyəsi barədə ümumi təsəvvür əldə etməyə 
imkan verir. 1990-1994-cu illər dövründə bir sıra səbəblər üzündən, o cümlədən 
erməni təcavüzü nəticəsində ölkədə ölənlərin sayı əhalinin hər 1000 nəfərinə 

hesabı ilə 6.1-dən 7.3-ədək artmışdır, sonrakı dövrdə bu göstərici azalaraq 
2011-ci ilin nəticələrinə görə 5.9-adək azalmışdır. Bununla yanaşı ölkədə apa-
rılan demoqrafik siyasət, o cümlədən ana və uşaq mühafizəsi sahəsində həyata 
keçirilən tədbirlər nəticəsində  yüksək körpə və uşaq ölümü rejimindən daha aşa-
ğı göstəricilərə keçid baş vermişdir. 1950-ci ildə 1 yaşa qədər ölən uşaqların sayı 
hər 1000 doğulana 68, 1990-cı ildə - 23 təşkil edirdisə, 2011-ci ildə bu göstərici 
11-ə qədər azalmışdır.

Əhalinin ölüm səviyyəsinin aşağı düşməsi sahəsində müşahidə olunan pozi-
tiv tendensiyalar doğulanda gözlənilən ömür uzunluğunun artmasına gətirib çı-
xarmışdır. Belə ki, 1970-ci ildə ölkədə doğulanda gözlənilən ömür uzunluğu 70.9 
yaş, o cümlədən kişilər arasında – 66.8 yaş, qadınlar arasında – 74.3 yaş təşkil 
etmişdisə, 1990-ci ildə bu göstərici – 71.1 yaş, o cümlədən kişilər üçün – 67 yaş, 
qadınlar üçün – 74.8 yaş səviyyəsində olmuşdur. 1990-1995-ci illər dövründə 
bütövlükdə ölkədə ömür uzunluğu 69.1 yaşa qədər, o cümlədən kişilərdə -65.2 
yaşa, qadınlarda 72.9 yaşa qədər azalmışdır. Sonrakı dövrlərdə ölkə iqtisadiyya-
tının dinamik inkişafı və əhalinin sosial vəziyyətinin yaxşılaşması ömür uzun-
luğu göstəricisinə müsbət təsir etmişdir və 2011-ci ilin nəticələrinə görə ömür 
uzunluğu 73.8 yaş, o cümlədən kişilər arasında 71.8 yaş və qadınlar arasında 
76.5 yaş təşkil etmişdir, 2012-ci ildə isə ömür uzunluğu 73,9 yaş, o cümlədən 
kişilər arasında 71,3 yaş və qadınlar arasında 76,6 yaş təşkil etmişdir.

Əhalinin yaş-cins strukturunun formalaşmasında doğum və ölümdən sonra 
növbəti amil miqrasiya hesab olunur. Bu amilin təsir dərəcəsi ölkədəki miqrasi-
ya proseslərinin həcmi, intensivliyi və istiqamətindən asılıdılr.

Son onilliklərdə müxtəlif amillərin təsiri altında ölkədə miqrasiya vəziyyəti 
bir sıra dəyişikliklərə məruz qalmışdır. 1990-cı illərin əvvəlində Dağlıq Qarabağ 
konflikti, Azərbaycan torpaqlarının 20 faizinin işğalı və bunun nəticəsi kimi bir 
milyon qaçqın və məcburi köçkünlər, 300 min iş yerinin itirilməsi ilə bağlı ke-
çid dövrünün siyasi qeyri-stabilliyi və sosial-iqtisadi çətinlikləri əhalinin ölkəni 
tərk etməsinin əsas səbəblərini törədən amillərdən biri idi. Bu dövrdə ölkədən 
miqrasiya axını öz intensivliyi ilə fərqlənirdi. 1990-cı ildə ölkənin miqrasiya 
saldosu -53.6 min nəfər təşkil edirdi. 1990-cı illərin ortalarından başlayaraq 
ölkədə siyasi və makroiqtisadi stabilliyin əldə olunması nəticəsində əhalinin 
ölkədən miqrasiya axınının tədricən azalması müşahidə edilir. Sonrakı illərdə 
ölkədə davamlı sosial-iqtisadi artım müşahidə edilir. Belə ki, ölkənin regionları-
nın inkişafına, iş adamları üçün imkanların yaradılmasına, yeni iş yerlərinin ya-
radılmasına, vətəndaşların sosial təminatının yaxşılaşdırılmasına, və bütövlükdə 
əhalinin rifahının yüksəldilməsinə yönəldilmiş məqsədyönlü tədbirlər aparılır. 
Göstərilən amillər ona səbəb olmuşdur ki, 2008-ci ildən başlayaraq miqrasiya 
saldosu müsbət hala keçərək 2012-ci ildə +2.0 min nəfər təşkil etmişdir.

Bütövlükdə miqrantların cins-yaş tərkibi barədə məlumatların olmaması 
miqrasiya proseslərin əhalinin yaş-cins strukturuna təsirini dəqiq təhlil etməkdə 

çətinlik yaradır. Əldə olan məlumatlar immiqrantların yaş strukturunun ənənəvi 
olaraq ən çox əməkqabiliyyətli və iqtisadi məhsuldar yaşda olan işçilərdən təşkil 
olunduğunu deməyə imkan verir. Emiqrasiya yuxarı yaş qruplarında artır ki, bu 
da bir sıra səbəblərdən irəli gələ bilər – daha komfortlu sosial, iqlimi, ekoloji 
şəraiti olan regionlara köçmək, həmçinin də xaricdə yaşayan uşaqlarının yanına 
getmək. Lakin, immiqrant və emiqrantların xüsusi çəkisi əhalinin ümumi struk-
turunda əhəmiyyətsiz dərəcədə olduğuna görə yaş strukturuna miqrasiyanın 
təsiri də əhəmiyyətsizdir. 

Azərbaycan Respublikasında əhalinin cari və gələcək inkişafının meyllərini 
tam başa düşmək məqsədi ilə ölkə əhalisinin yaş strukturunda baş vermiş 
dəyişikliklərə daha ətraflı nəzər salaq. Cədvəldən (Cədvəl 1) göründüyü kimi, 
keçən yüzilliyin 90-cı illərindən başlayaraq doğum əmsalları azaldıqca, əhalinin 
ümumi yaş strukturunda uşaqların payı tədricən azalmağa başlayır. Belə ki, 
1990-cı ilin əvvəlində əhalinin 32.9 faizini 0-14 yaşlarında olan kiçik yaş qrupu 
təşkil edirdisə, 2012-ci ilin əvvəlinə bu rəqəm 13 faiz azalmış və əhalinin ümumi 
yaş strukturunda uşaqların payı 22.2 faiz təşkil etmişdir. Göstərilən dövr ərzində 
65 yaş və yuxarı yaşda olan əhalinin sayı 56 faiz artmış və xüsusi çəkisi 4.8 
faizdən 5.8 faizə qədər artmışdır. Əmək qabiliyyətli yaşlarda da əhəmiyyətli ar-
tım baş vermişdir. Belə ki, 15-64 yaş qrupunda olan əhalinin sayı 50 faiz artmış 
və əhalinin ümumi strukturunda bu yaş qrupunun payı 62.3 faizdən 72.0 faizə 
qədər dəyişmişdir.

Cədvəl  1. Azərbaycan Respublikasında əhalinin sayı və yaş 
strukturunun xarakteristikaları, 1990-2012-ci illər (ilin əvvəlinə)

*  – məlumatlarn olmadğndan hesabablamarn aparlmas mümkün olmamşdr 
Mənbə: Dövlət Statistika Komitəsinin məlumatlar və müəllifin hesablamalar  

Doğumun yüksək göstəricilərdən aşağı səviyyəyə doğru tədricən azalması 
əhalinin yaşlaşmasını şərtləndirir. Yaş strukturunun əsas vacib xarakteristikası 
əhalini yarı bölən median yaş hesab olunur. Azərbaycanda median yaşın 1990-cı 
ildəki 24 yaşdan 2011-ci ildə 29 yaşa əhəmiyyətli dərəcədə artması da əhalinin 
yaşlaşmasından xəbər verir. Həmçinin, bu dövr ərzində yaşlaşma prosesinin di-
namikasını qiymətləndirmək üçün istifadə edilən yaşlaşma indeksi (65 yaş və 
yuxarı yaşda olan əhalinin sayının 0-14 yaşda olan əhalinin sayına nisbəti) də 
dəyişmişdir. Belə ki, 1990-cı ildə hər 100 uşağa 15 ahıl düşürdüsə, 2011-ci ildə 
bu rəqəm 26-ya qədər artmışdır.

Qeyd olunmalıdır ki, bütövlükdə beynəlxalq təcrübədə demoqrafik yaşlaş-
manın qiymətləndirilməsi üçün meyar kimi ümumi əhalidə 65 və ondan yuxarı 
yaşlı şəxslərin payı hesab olunur. BMT-nin demoqrafik yaşlaşma şkalasına görə, 
əhalidə 65 və ondan yuxarı yaşlı şəxslərin payı 4 faizdən azdırsa əhali  cavan 
sayılır, bu pay 7 faizdən aşağıdırsa – əhali yaşlılıq (qocalıq) həddində hesab 
olunur, 7 faizə bərabər və ondan çoxdursa – əhali yaşlı (qoca) sayılır. Bu meyara 
uyğun olaraq və yuxarıdakı göstəricilərə görə hal-hazırda Azərbaycan əhalisi 
qocalıq həddində hesab olunur.

Əmək qabiliyyətli yaşda hər 100 nəfərə hesablanan yükün göstəricisi və yaş 
strukturunun qiymətləndirilməsi üçün geniş istifadə olunan göstəricilər sırasına 
əhalinin demoqrafik yük göstəricisi aiddir. Əhalinin yaş strukturunda baş vermiş 
dəyişikliklərin nəticəsi olaraq, son 22 ildə ümumi demoqrafik yük əmsalı 1.6 
dəfə azalmış və keçən ilin sonuna əmək qabiliyyətli yaşda hər 100 nəfərə düşən 
himayədə olanların sayı təqribən 40 nəfər təşkil etmişdir (Cədvəl 2).

Cədvəl 2. Azərbaycan Respublikasında demoqrafik yük əmsalları, 
1990-2012-ci illər (ilin əvvəlinə)

Demoqrafik inkişafın hal-hazırkı mərhələsində belə bir məqam üzə çıxır ki, 
potensial işçilərin ümumi sayına nisbətən az himayədə olan əhali düşür, nəticədə 
demoqrafik divident əldə etmək üçün imkanlar açılır. Qeyd olunanları nəzərə 
alaraq,  Azərbaycan Respublikasında insan resurslarından səmərəli istifadə 

Mənbə: Dövlət Statistika Komitəsinin məlumatlar əsasnda müəllifin hesablamalar  

etdikdə və əhalinin məhsuldar məşğulluğu üçün şərait yaradıldıqda, əhəmiyyətli 
sosial-iqtisadı artım və davamlı inkişaf gözləmək olar.

8.3  Demoqrafik inkişafın perspektivləri

Demoqrafik proseslərin və əhali inkişafının proqnozlaşdırılması ölkənin 
səmərəli sosial-iqtisadı siyasətinin formalaşmasında və həyata keçirilməsində, 
davamlı inkişafın təmin edilməsində vacib faktor hesab olunur. Sosial-iqtisa-
di inkişafın proqnozlaşdırılması üçün əhali haqqında məlumat, o cümlədən 
əhalinin təkrar istehsalı rejimi, artım tempi, yaş-cins tərkibi, əhalinin ölkə üzrə 
yerləşdirilməsi və digər əlavə xarakteristikaları və xüsusiyyətləri nəzərə alın-
malıdır. Geosiyasi məsələlərin həlli sosial infrastrukturun inkişafı, o cümlədən 
yaşayış obyektlərinin tikintisi, məktəbəqədər müəssisələrin, məktəblərin, tibb 
müəssisələrinin planlaşdırılması, bu və ya digər növ mallara və xidmətlərə olan 
istehlakçı tələbatının gələcək dinamikasının qiymətləndirilməsi üçün demoqra-
fik inkişafın perspektivləri ilə bağlı məlumatlar tələb edir.

Demoqrafik inkişafın gələcək perspektivləri müəyyən dövrlərdə milyon-
larla insanların planları, demoqrafik davranışları, qərarları və fəaliyyətlərini 
müəyyənləşdirən cəmiyyət inkişafının qanunauyğunluqları, iqtisadi, sosial, psi-
xoloji, mədəni-etnik və digər faktorların öyrənilməsi nöqteyi-nəzərindən iza-
hı əsasında proqnozlaşdırılır. Demoqrafik inkişafın perspektivləri doğumun, 
ölümün və əhalinin miqrasiyasının xüsusiyyətlərinin gələcək dinamikasına 
dair bir sıra fərziyyələrə əsaslanan bir neçə variantda hazırlanır. Hazırlanmış 
perspektivlərdən (modellərdən) gözlənilən təkrar istehsalın ən real variantı proq-
noz kimi hesab edilir. Proqnozun doğruluğu ilkin informasiyanın – əhalinin siya-
hıyaalınmasının, demoqrafik hadisələrin cari qeydiyyatının, aparılan sorğuların 
nəticələrinin dəqiqliyindən asılıdır. Eyni zamanda, etibarlı proqnozun hazırlan-
masında gözlənilən demoqrafik inkişafa dair sosial-iqtisadi şəraitin kompleks 
şəkildə qiymətləndirilməsini nəzərə almaqla, fərziyyələrin əsaslandırılması mü-
hüm əhəmiyyət kəsb edir. 

Ölkənin sosial-iqtisadı inkişafına təsir nöqteyi-nəzərindən əhalinin sayının 
gələcəkdəki dəyişikliklərinin və həmçinin onun yaş tərkibinin qiymətləndirilməsi 
ən vacib faktor hesab olunur. Son illərdə müşahidə olunan demoqrafik meyllərə 
əsasən Azərbaycan Respublikasında əhali sayının artımı davam edəcəkdir və 
proqnoz hesablamalara görə, 2050-ci ildə ölkə əhalisinin sayı 33 faiz artaraq 
12.3 milyon nəfər təşkil edəcəkdir. Demoqrafik prosesləri xarakterizə edən 
göstəriciləri nəzərə alaraq qeyd etmək olar ki, əhalinin sayının artımı əhalinin 
təbii artımı hesabına müşahidə ediləcəkdir. Doğumun hazırkı artım meyllərinin 
2016-2017-ci illərədək davam etməsi gözlənilir. Sonrakı dövrlərdə ölkədə do-
ğumun səviyyəsinin tədricən azalaraq stabilləşməsi və 2050-ci ildə əhalinin hər 

1000 nəfərinə 19 doğulanların təşkil edilməsi proqnozlaşdırılır. Ümumi doğum 
əmsalının azalması ilk növbədə nəsillərin əvəz olunması nəticəsində repro-
duktiv yaşda olan qadınların sayının dəyişməsi ilə izah edilir. 2017-ci ilədək 
reproduktiv yaşda keçən əsrin 80-90-cı illərində doğulmuş çoxsaylı kohortalar 
olacaqdır. 2017-ci ildən sonra doğum səviyyəsinin bir qədər azalması 1994-
2002-ci illərdə doğulmuş azsaylı nəsillərin fəal reproduktiv yaşa daxil olacağı 
səbəbindən baş verəcəkdir. Ailələrdə son illərdə müşahidə olunan çoxuşaqlı-
lıqdan orta uşaqlılığa keçid meylinin güclənməsini nəzərə alaraq, 2050-ci ilə 
qədər də qeyd olunan tendensiyanın davam etməsi proqnozlaşdırılır. Azərbaycan 
Respublikasında ailənin formalaşmasının tarix boyu əmələ gələn etnik-mədəni 
xüsusiyyətlərini nəzərə alaraq, ailələrdə azsaylı uşağa keçid gözlənilmir. Doğu-
mun azalma meylinə baxmayaraq, doğum göstəricilərinin və ümumi demoqrafik 
vəziyyətinin təhlilinə əsasən, gələcəkdə əhalinin təkrar istehsalını təmin etmək 
üçün reproduktiv əmsal tələb olunan səviyyədə olacaqdır.

Son illərdə nisbi stabilliklə xarakterizə olunan ölüm göstəricilərini, hal-
hazırkı yaş-cins strukturunu və bu strukturda gələcəkdə baş verəcək dəyişiklikləri, 
həmçinin ölkədə ümumi sosial-iqtisadi inkişafın dinamikasını nəzərə alaraq, 
2050-ci ildə ümumi ölüm əmsalı əhalinin hər 1000 nəfərinə hesabı ilə 5.9 təşkil 
edəcəyi proqnozlaşdırılır. Proqnozlaşdırılan yaş üzrə ölüm əmsallarının müsbət 
dinamikası körpələr (1 yaşa qədər), uşaqlar (5 yaşa qədər) və əməkqabiliyyətli 
yaşlarda kişilər arasında müşahidə olunacaqdır. Lakin 2011-ci illə müqayisədə 
2050-ci ildə ölkə əhalisinin ümumi sayında 65 və yuxarı yaşlarda əhalinin mütləq 
və nisbi sayının artması nəticəsində, ölkə üzrə ümumi ölüm səviyyəsi əhalinin 
hər 1000 nəfərinə hesabı ilə 5.9 təşkil edəcəkdir. Əhalinin bu kontingentinin 
sayının artmasında əhalinin ömür uzunluğunun artması da mühüm rol oynayır. 
Belə ki, 2050-ci ildə ümumi əhali üçün doğulanda gözlənilən ömür uzunluğu 
77.3 yaş, o cümlədən kişilər üçün – 75.6 yaş və qadınlar üçün – 79 yaş təşkil 
etməsi proqnozlaşdırılır. Doğulanda ömür uzunluğunun artması əsasən uşaq (0-4 
yaş qrupu) və əməkqabiliyyətli yaşlarda ölümün azaldılmasının mümkün poten-
sialından istifadə hesabına və xüsusilə ahıl yaşlı insanların ömür uzunluğunun 
artması nəticəsində gözlənilir. Qeyd olunan pozitiv meyllərin proqnozlaşdırıl-
ması ilk növbədə bu gün ölkədə qarşıya qoyulan strateji vəzifələrdən birinin 
əhalinin sağlamlığının möhkəmləndirilməsinin təmin olunması və bu sahədə 
müvafiq işlərin aparılmasından irəli gəlir.

Məlumdur ki, əhalinin tək ümumi sayının proqnozu məhdud məlumatın əldə 
edilməsinə imkan verir. Ölkənin iqtisadi və sosial planlaşdırmasında əhalinin 
gələcək tərkibinin, ilk növbədə yaş-cins strukturunun proqnozu daha böyük 
əhəmiyyət kəsb edir. Azərbaycan Respublikasında 2050-ci ilə qədər əhalinin yaş 
tərkibində bir sıra dəyişikliklərin baş verməsi gözlənilir. Yaxın onilliklərdə bü-
tün ölkələrdə olduğu kimi, bizim ölkəmizdə də  qlobal demoqrafik tendensiya 

– əhalinin yaşlaşması aydın təzahür edəcək. Ümumdünya miqyasında BMT-nin 
məlumatlarına əsasən, 1950-2010-cu illər ərzində dünya əhalisinin sayı 2.7 dəfə 
artmışdısa, əhalinin 0-14 yaş qrupunda artım 2.1 dəfə, 15-64 yaş qrupunda – 
3 dəfə, 65 və yuxarı yaş qrupunda – 4 dəfə olmuşdur. BMT-nin proqnozuna 
əsasən, 2010-cu illə müqayisədə 2050-ci ildə dünya əhalisinin sayının 1.3 dəfə 
atması gözlənilir, 0-14 yaş qrupunda 1.0 dəfə, 15-64 yaş qrupunda 1.3 dəfə, 65 
və yuxarı yaş qrupunda əhalinin sayı 2.9 dəfə artacaqdır. Beləliklə, 2050-ci ildə 
dünya əhalisinin ümumi sayının 16.2 faizini 65 və yuxarı yaşda olanlar təşkil 
edəcəklər. 

Azərbaycanda 2011-ci illə müqayisədə 2050-ci ildə əhalinin sayının 1.4 
dəfə, o cümlədən 0-14 yaş qrupunda 1.2 dəfə, 15-64 yaş qrupunda 1.2 dəfə, 65 
və yuxarı yaşlarda əhalinin sayı 2.8 dəfə artması proqnozlaşdırılır. Beləliklə, 
ölkədə 65 və yuxarı yaş qrupunun əhalinin ümumi strukturundakı bugünkü ar-
tım tendensiyasının saxlanılması və əhalinin bu kateqoriyasının xüsusi çəkisinin 
2010-cu ildəki 5.8 faizdən 2050-ci ildə 12.2 faizə çatması gözlənilir(cədvəl 3).

Cədvəl 3. Azərbaycan Respublikasının yaş qrupları üzrə gözlənilən 
sayı, faizlə, 2015-2050-ci illər

Proqnoz hesablamalara görə, demoqrafik inkişafın gələcəkdə baş verəcək 
dəyişiklikləri nəticəsində Azərbaycanda əhalinin ümumi strukturunda 
əməkqabiliyyətli əhalinin (15-64 yaş qrupu) payı 2011-ci ildəki 72.3 faizdən 
2050-ci ildə 64 faizə enəcəkdir. Uşaqlar (0-14 yaş qrupu) əhalinin ümumi sayı-
nın 23.8 faizini təşkil edəcəklər. Bununla yanaşı, yuxarıda qeyd edildiyi kimi, 
ən yüksək artım templəri 65 və yuxarı yaşlarda olan əhali arasında müşahidə 
ediləcək.

Əhalinin yaş strukturunda gözlənilən dəyişikliklər demoqrafik yük 
əmsallarının dəyişməsində də əks olunacaqdıq. Belə ki, yüksək artım 
əməkqabiliyyətli yaşda əhalinin hər 1000 nəfərinə 65 və yuxarı yaşda ahılların 
sayını göstərən yaşlıların demoqrafik yük əmsalında baş verəcək. 2011-2050-ci 
illər ərzində bu göstərici 2 dəfədən çox artacaq və 2050-ci ildə hər ahıla düşən 
potensial işçilərin sayı 19.1 təşkil edəcək (Cədvəl 4).

Cədvəl 4. Azərbaycan Respublikasında demoqrafik yük əmsalları,
2010-2050-ci illər

Ölkədə əhalinin yaşlaşması ilə ümumi demoqrafik yük əmsalının artımı 
müşahidə olunacaq. Belə ki, 2011-ci ilin nəticələrinə görə ümumi demoqrafik 
yük əmsalı 38.8 təşkil edirdisə, 2050-ci ildə bu göstəricisinin 56.3-ə qədər artma-
sı proqnozlaşdırılır. Ümumi demoqrafik əmsalın artımı sosial təminat, xüsusilə 
təqaüd və səhiyyə sistemlərinin qarşısında əlavə problemlər yaradır, əlavə dövlət 
vəsaitləri və sosial infrastrukturda yeni yanaşmalar və böyük dəyişikliklər tələb 
edir. 

Bununla əlaqədar olaraq, gözlənilən ömür uzunluğunun tədricən artması 
nəticəsində bugünkü əməkqabiliyyətli yaşda çoxsaylı nəsillər yaxın bir zamanda 
təqaüd yaşı ilə qarşılaşacaqdır. Bir tərəfdən təqaüd və səhiyyə sistemi üzərinə 
düşən yük artacaq, digər tərəfdən ikinci demoqrafik divident əldə etmək im-
kanı əmələ gələcəkdir. Qeyd olunmalıdır ki, ikinci demoqrafik dividentin əldə 
edilməsi üçün əməkqabiliyyətli əhalini, xüsusulə yuxarı yaş qruplarda işləyənləri 
əmanətlərin (pul ehtiyatlarının) yığılmasına həvəsləndirən sistem indidən yara-
dılmalıdır (Demoqrafik divident mövzusu daha ətraflı 1-ci fəsildə müzakirə olu-
nur).

8.4  Demoqrafik siyasət

Demoqrafik siyasət ölkənin sosial-iqtisadi inkişafının uzunmüddətli komp-
leks planlaşdırılmasının vacib elementi hesab olunur. Demoqrafik siyasət dedikdə 
əhalinin təkrar istehsalı prosesini tənzimləyən dövlət orqanları və digər sosi-
al institutların məqsədyönlü fəaliyyəti başa düşülür. Əhali inkişafı sahəsindəki 
fəaliyyətlə bağlı kontekstdə bəzən digər terminlər də işlədilir: sosial-demoqrafik 
siyasət, əhali sakinliyi sahəsində siyasət, ailə siyasəti; ailənin planlaşdırılması, 
əhalinin planlaşdırılması, doğuma nəzarət; doğumun tənzimlənməsi, demoqra-
fik proseslərin idarə edilməsi və s. Mənasına görə “əhali inkişafının siyasəti” 

termininə daha yaxın olan termin “demoqrafik siyasət” terminidir, adətən onlar 
sinonimlər kimi başa düşülür. Ümümi mənada isə əhalinin inkişafı sahəsində 
siyasət demoqrafik proseslərin tənzimlənməsi ilə yanaşı məşğulluq və əmək 
şəraitinin, həmçinin həyat səviyyəsi (gəlirlər, təhsil, sağlamlığın qorunması, so-
sial təminat) sahələrini əhatə edən bir anlayışdır.

Demoqrafik siyasətin strukturu, istənilən digər siyasi fəaliyyət kimi iki vacib 
komponentdən ibarətdir: 1) məqsədlərin və vəzifələrin müəyyənləşdirilməsi;  2) 
onların həyata keçirilməsi mexanizminin işlənməsi. Ümumi şəkildə demoqrafik 
siyasətin məqsəd və vəzifələri əhalinin təkrar istehsalının arzu olunan rejiminin 
formalaşdırılmasından, əhali sayının artım templərinin, əhalinin strukturundakı 
dəyişikliklər, doğum, ölüm, ailə tərkibi, ölkə üzrə əhalinin yerləşdirilməsi, daxili 
və xarici miqrasiya və əhalinin keyfiyyət xarakteristikaları sahəsində meyllərin 
saxlanması və ya dəyişdirilməsindən ibarətdir. Demoqrafik siyasətin məqsəd və 
vəzifələri bir qayda olaraq dövlət proqramlarında, tədbirlər planlarında, qanun-
verici və digər qanuni aktlarda, qətnamələrdə formalaşdırılır.

Əhalinin inkişafı sahəsində siyasətin formalaşdırlmasında 1994-cü ildə 
Qahirə şəhərində keçirilmiş “Əhali və inkişaf” üzrə beynəlxalq konfransda 
qəbul edilmiş Fəaliyyət Proqramı xüsusi yer tutur. Əhali məfhumu hər bir insanı 
və onun həyatının bütün aspektlərini əhatə edir. Bu kontekstdə təsadüfi deyil ki, 
əhali və inkişafa dair Qahirədəki beynəlxalq konfrans zamanı geniş sahələr üzrə 
problemlər və mövzular müzakirə olunmuşdur. Qeyd olunan beynəlxalq konf-
rans əhali, davamlı inkişaf və insan hüquqları arasındakı əlaqələrin əhəmiyyətini 
vurğulayan və önə gətirən BMT-nin nəhəng konfranslardan biri olmuşdur. 
Fəaliyyət Proqramı iyirmi illik dövr üçün davamlı inkişafı və əhalinin rifahı-
nı təmin edən əhali və inkişaf siyasətinin prinsipləri, məqsədləri və tədbirləri 
hərtərəfli və  kompleks şəkildə təsvir edir. 

Fəaliyyət Proqramının məqsədlərinə çatmaq üçün bütün hökumət və 
qeyri-hökumət təşkilatları milli və beynəlxalq səviyyədə öz qüvvələrinin 
birləşdirməyə çağrılmışdırlar. Qeyd olunan Proqram dünyanın 179 ölkəsi, o 
cümlədən Azərbaycan Respublikası tərəfindən qəbul edilmişdir. Beynəlxalq 
Konfransda müzakirə olunan məsələlərin qlobal xarakter daşıdığını nəzərə 
alaraq, Azərbaycan Respublikasının Prezidenti Heydər Əliyev 1994-cü ildə 
Qahirədə əhalinin inkişafı ilə bağlı Ümumdünya Forumunda iştirak etmiş və fo-
rumun Azərbaycan Respublikası üçün son dərəcədə əhəmiyyətli olduğunu qeyd 
etmişdir. 

Əhali və İnkişaf üzrə beynəlxalq konfransda qəbul edilən əsas məqamlar 
1995-ci ildə keçirilmiş Sosial İnkişafa dair Ümumdünya Sammitində və Qadın 
məsələləri üzrə 4-cü Ümumdünya konfransında təsdiqlənmişdir. Bununla yana-
şı, Qahirədə təqdim olunmuş Fəaliyyət Proqramı Minilliyin Sammitində qəbul 
olunmuş 8 Minilliyin İnkişaf Məqsədləri ilə uzlaşdırılır.

Qahirədəki Fəaliyyət Proqramının əsas məqsədlərindən biri ölkə üzrə ailə 
planlaşdırılması xidmətləri sisteminin yaradılması və inkişafı, ömrü boyunca 
reproduktiv sağlamlığın möhkəmləndirilməsi və reproduktiv hüquqlarının təmin 
edilməsidir. Bununla yanaşı, Proqramda körpə, uşaq və ana ölümü hallarının 
azaldılmasına, həmçinin gender aspektlərini nəzərə almaqla, ümumi təhsilə nail 
olunmasına dair bir sıra məqsəd və hədəflər müəyyən edilmişdir. Fəaliyyət Proq-
ramında xüsusi vurğulanır ki, qlobal davamlı inkişafa nail olmaq üçün səhiyyə 
və təhsil sahələrinə ayrılan resurslar da artırılmalıdır. Beynəlxalq konfrans za-
manı insan hüquqları, müstəqil sərbəst seçim, cəmiyyətin bütün qruplarının 
geniş iştirakı və mədəni müxtəlifliyə hörmət prinsipi əsasında əhali və inkişaf 
məsələlərinə dair müzakirələr aparılmışdır. 

Qahirə konfransından keçən dövr ərzində Əhali və İnkişaf üzrə Fəaliyyət 
Proqramının prinsiplərinin həyata keçirilməsi istiqamətində Azərbaycan Res-
publikasında da mühüm işlər görülmüşdür. Beynəlxalq Konfransdan sonra 
Azərbaycan Respublikasında əhali və davamlı inkişafı ilə bağlı siyasi qərarlar 
üçün yeni təkan verildi və hazırda əhalinin inkişafına dair məsələlər hərtərəfli 
yanaşma əsasında ölkənin siyasət və strategiyalarına daxil edilərək həyata keçi-
rilir. Ölkədə davamlı inkişafın və iqtisadi artımın təmin edilməsi üçün insan re-
surslarının inkişafı və əhalinin öz potensialını reallaşdırması sahəsində müvafiq 
şəraitin yaradılması əsas kimi qəbul edilmişdir.

Azərbaycan Respublikasının əhalinin inkişafı sahəsində dövlət siyasətinin 
formalaşdırılması məqsədi ilə Şərqi Avropa və MDB dövlətləri arasında ilk dəfə 
olaraq ölkəmizdə Demoqrafik İnkişaf Konsepsiyası hazırlanmış və Azərbaycan 
Respublikası Prezidentinin 1999-cu il 9 dekabr tarixli 290 nömrəli Sərəncamı 
ilə təsdiq edilmişdir. Qeyd olunan Konsepsiya milli maraqlar əsas götürülməklə, 
1994-cü ildə Qahirədə keçirilmiş Əhali və İnkişaf üzrə Beynəlxalq Konfransda, 
Sosial İnkişaf Naminə Ümumdünya Sammitində (Kopenhagen, 1995-ci il) və 
Qadınların vəziyyətinə həsr edilmiş Ümumdünya Konfransında (Pekin, 1994-cü 
il) qəbul edilmiş sənədlərin prinsiplərinə əsaslanır. 

Demoqrafik İnkişaf Konsepsiyası əsasında “Azərbaycan Respublikasında 
demoqrafiya və əhali sakinliyinin inkişafı sahəsində Dövlət Proqramı” hazır-
lanmış və Azərbaycan Respublikası Prezidentinin 11 noyabr 2004-cü il tarixli 
517 nömrəli Sərəncamı ilə təsdiq edilmişdir. Dövlət Proqramın əsas məqsədi 
əhalinin optimal təkrar istehsalına nail olmaq, orta ömür uzunluğunu artırmaq, 
ana və uşaqların müdafiəsini gücləndirmək, ailələrin inkişafı üçün əlverişli so-
sial-iqtisadi zəmin yaratmaq və miqrasiya proseslərinin tənzimlənməsi yollarını 
müəyyən etməkdən ibarətdir. Bu Proqram ölkədə demoqrafik və əhali inkişafı-
nın orta müddətli strategiyasını müəyyənləşdirməklə, Azərbaycan Respublika-
sının sosial-iqtisadi inkişafına dair qəbul edilmiş digər dövlət proqramları ilə 
əlaqəli şəkildə həyata keçirilir.

Əhalinin inkişafı sahəsində dövlət siyasətinin əsas məqsədi ölkənin inkişaf 
strategiyasına uyğun əhalinin kəmiyyət və keyfiyyət artımını təmin etməkdir. 
Əhalinin keyfiyyəti insanların həyatının iqtisadi (məşğulluq, adambaşına gəlir, 
qidalanmanın kaloriliyi), sosial (səhiyyə sisteminin vəziyyəti, vətəndaşların 
təhlükəsizliyi, demokratik institutların inkişafı), mədəni (savadlılıq, mədəni 
müəssisələr), ekoloji (ətraf mühitin vəziyyəti) və digər şəraitlərini özündə 
cəmləşdirən mürəkkəb və kompleks bir məfhumdur. Eyni zamanda, dövlətin 
davamlı inkişafının ümumi strategiyasının əsas prioritet istiqaməti əhalinin sağ-
lamlığının möhkəmləndirilməsi və geosiyasi və milli tələbatlara cavab verən 
demoqrafik təhlükəsizliyin təmin edilməsi hesab olunur. Bu sahədə dövlət 
siyasətinin əsas vəzifələri ölkənin Demoqrafik İnkişaf Konsepsiyasında əks 
olunmuş və aşağıdakı kimi səciyyələnir:

– əhalinin kəmiyyət-keyfiyyətinə normal təkrar istehsal üçün zəruri olan 
doğum səviyyəsini təmin edə biləcək hərtərəfli şəraitin yaradılması;

– ölüm səviyyəsinin azaldılması, əhalinin sağlamlığının və həyatının yax-
şılaşdırılması hesabına ömür müddətinin uzadılması;

– nikah və boşanma proseslərinin bütünlükdə cəmiyyətin və ayrılıqda hər 
bir ailənin mənafeyinə uyğun tərzdə nizamlanması;

– ictimai tərəqqinin həm yaxın, həm də uzaq gələcəyə perspektivləri nəzərə 
alınmaqla miqrasiya proseslərinin tənzimlənməsi;

– respublikanın sosial-iqtisadi, siyasi və demoqrafik mənafelərini rəhbər 
tutaraq ölkə ərazisində, o cümlədən sərhəd rayonlarında və işğal edilmiş region-
larda əhalinin məskunlaşmasının yaxşılaşdırılması və demoqrafik potensialının 
artırılması üçün şəraitin yaradılması;

– ailə institutunun mənəvi-əxlaqi dəyərlərinin təbliği və mübadiləsi, sağ-
lam həyat tərzinin formalaşdırılmasının normalara uyğun tənzimlənməsi.

Demoqrafik siyasətinin əsas prinsipləri Azərbaycan Respublikasının De-
moqrafik İnkişaf Konsepsiyasında formalaşmış və aşağıdakılardan ibarətdir:

– demoqrafik siyasətin respublika vətəndaşlarının hüquq və azadlıqlarının 
təmin edilməsinə tam uyğun şəkildə qurulması və hər kəsin millətindən, irqindən, 
cinsindən, yaşından, dini etiqadından, mənşəyindən, əmlak vəziyyətindən, qul-
luq mövqeyindən, siyasi və digər əqidəsindən asılı olmadan həyata keçirilməsi;

– sabitlik və uzunmüddətlilik - demoqrafik siyasətin sabit və məqsədyönlü 
olub uzun müddəti əhatə etməsi;

– sosial ədalətlilik - bütün sosial-demoqrafik qruplardan və təbəqələrdən 
olan əhalinin (qadınların, kişilərin, gənclərin, pensiyaçıların, əlillərin, qocaların, 
qaçqın və məcburi köçkünlərin və s.) mənafelərinin qorunması;

– komplekslilik - görülən tədbirlərin ayrı-ayrılıqda deyil, sistem halında, 
maksimum mümkün olan demoqrafik nəticələr almaq məqsədi ilə demoqra-
fik inkişaf proqramının həyata keçirilən digər proqramlarla qarşılıqlı əlaqə və 

asılılıqda həyata keçirilməsi (təhsil, səhiyyə, miqrasiya, məşğulluq, məhsuldar 
qüvvələrin yerləşdirilməsi, ətraf mühitin mühafizəsi və s.);

– elmilik - demoqrafik siyasətinin elmi əsaslar üzərində qurulması;
– təhsil, məşğulluq və tibbi xidmət, o cümlədən cinsi və reproduktiv sağ-

lamlığın və ailənin planlaşdırılması sahələrində cinslər arasında bərabərliyin 
bərqərar olmasına yardım edilməsi;

– Azərbaycan Respublikasında ekoloji cəhətdən təhlükəsiz və sabit iqtisa-
di inkişafın təmin edilməsi;

– ölkənin sosial-iqtisadi inkişafının həm bugünkü, həm də gələcək nəslin 
hərtərəfli inkişafına yönəlməsinin təmin edilməsi.

Ölkədə demoqrafik proseslərin təhlili əsasında bu sahənin gələcək inkişaf 
istiqamətləri və həyata keçirilməli olan zəruri tədbirlər “Azərbaycan Respublika-
sında demoqrafiya və əhali sakinliyinin inkişafı sahəsində Dövlət Proqramı”nın 
Tədbirlər Planında öz əksini tapmışdır. Qeyd olunan Tədbirlər Planı çərçivəsində 
doğum səviyyəsinin optimallaşdırılması, analıq və uşaqlığın mühafizəsi, gənc 
ailələrə dəstəyin və nikahların davamlılığının artırılması, qadınların əmək və 
məişət şəraitinin yaxşılaşdırılması, əhalinin sağlamlığının möhkəmləndirilməsi 
və ömür uzunluğunun artırılması, yaşlı insanlara qayğı, miqrasiya proseslərinin 
tənzimlənməsi, demoqrafiya sahəsində kadr hazırlığı və elmi-tədqiqat işin apa-
rılması istiqamləri üzrə müvafiq tədbirlər həyata keçirilir. 

Eyni zamanda, Əhali və İnkişaf üzrə beynəlxalq konfransın prinsiplərindən 
irəli gələn əhalinin reproduktiv sağlamlığının qorunması məqsədilə və həmçinin 
ana və uşaqların sağlamlığının möhkəmləndirilməsi, sağlam və arzuolunan 
uşaqların doğulması üçün zəruri şəraitin yaradılması, ana və uşaqlar arasında 
xəstələnmə və ölüm hallarının azaldılması məqsədi ilə 2006-cı ildə Azərbaycan 
Respublikasının Nazirlər Kabinetinin Qərarı ilə təsdiq edilmiş “Ana və uşaq-
ların sağlamlığının qorunması üzrə Tədbrilər Proqramı” çərçivəsində müvafiq 
tədbirlər həyata keçirilir. Qeyd olunan tədbirlərin həyata keçirilməsi nəticəsində 
əhalinin sağlamlaşdırılması və həmçinin genofondun və əhalinin gələcəyinin qo-
runması təmin olunacaqdır.

Bununla yanaşı, Azərbaycanda əhalinin inkişafı sahəsində siyasətin pri-
oritet vəzifələrindən biri əhalinin sağlamlığının möhkəmləndirilməsi və ömür 
uzunluğunun uzadılması hesab olunur. Ömür uzunluğunun artması və nəticə 
olaraq yaşlı şəxslərin xüsusi çəkisi və mütləq sayının artması dünyanın bir çox 
ölkələrində olduğu kimi, bizim ölkədə də əhalinin yaşlaşmasına səbəb olur 
və ahılların problemlərinə xüsusi diqqətin ayrılması ön plana keçir. Bununla 
əlaqədar ölkədə ahılların sosial müdafiəsinə, onların sosial və digər həyatı va-
cib tələbatlarının təmininə və rifahının yaxşılaşdırılmasına xüsusi diqqət verilir. 
Ahıl vətəndaşların sosial vəziyyətinin yaxşılaşdırılması və onlara dövlət qayğı-
sının artırılması məqsədi ilə 2006-cı ildə Azərbaycan Respublikası Prezidenti-

nin Sərəncamı ilə “Ahıl vətəndaşların sosial müdafiəsinin gücləndirilməsi üzrə 
Dövlət Proqramı” təsdiq edilmişdir. Qeyd olunan Dövlət Proqramı Yaşlaşma üzrə 
Beynəlxalq Madrid Fəaliyyət Planından irəli gələn vəzifələrinə əsaslanaraq ha-
zırlanmışdır. Eyni zamanda, ahıl vətəndaşların sosial müdafiəsi sahəsində komp-
leks tədbirlər “Azərbaycan Respublikasında demoqrafiya və əhali sakinliyinin 
inkişafı sahəsində Dövlət Proqramı”, “2008-2015-ci illərdə Azərbaycan Respub-
likasında yoxsulluğun azaldılması və davamlı inkişaf  Dövlət Proqramı“nda və 
digər dövlət proqramları çərçivəsində həyata keçirilir. 

Bütövlükdə, əhalinin hərtərəfli inkişafına kömək etməyə yönəldilmiş 
tədbirlər Azərbaycan Respublikasının Prezidenti tərəfindən müxtəlif dövrlərdə 
təsdiq olunmuş Azərbaycan Respublikası regionlarının sosial-iqtisadi inkişafı, 
Yoxsulluğun azaldılması və davamlı sosial-iqtisadi inkişafı, Məşğulluq Strate-
giyası, Məşğulluq Strategiyasının həyata keçirilməsi, Miqrasiya, Azərbaycan 
Gəncliyi, Xüsusi istedada malik olan uşaqların (gənclərin) yaradıcılıq potensi-
alının inkişafı, Uşaqların təlim-tərbiyəsinin yaxşılaşdırılması və hüquqlarının 
qorunması,  Əlilliyin qarşısının alınması və əlillərin reabilitasiyası, əlillərin və 
sağlamlıq imkanları məhdud uşaqların sosial müdafiəsi, Qaçqınların və məcburi 
köçkünlərin problemlərinin həlli, Qaçqınların və məcburi köçkünlərin yaşayış 
şəraitinin yaxşılaşdırılması və məşğulluğun artırılması üzrə və digər Dövlət 
Proqramlarında da əksini tapmışdır.

